
Opis Trasy II Mistrzostwa
Nojprzōd  niż  fechtnymy  sie  na  trasa  muszymy  zejrzeć  do  Zespołu  Szkōł 
Ponadgimnazjalnych przi ul. Moniuszki, kaj zrychtowane bydzie biuro zawodōw. 
Tamek tyż na placu i boisku szkolnym odbywać sie bydzie cołki piknik w ramach 
dni dzielnicy Janōw. Sztartujymy z ul. Moniuszki zaroski wele placu kaj włazi sie 
na  piknik,  tōż  naprzeciwko  Hipermarketu  TESCO.  Gynał  o  2  po  połedniu 
usłyszymy  szlag,  po  kierym nabiyrać  szwōngu  zacznie  niymało  grupa  naszych 
wyzgernych  i  wyszportowanych  zawodnikōw.  Ni  moge  samek  tyż  braknōnć 
porzōndnej  oprawy,  czego  wachować  bydōm  rozśpiywane  cheerleaderki,  kiere 
bydzie  wspomogać  fol  kibicōw  i  głośno  muzyka.  Tak  zacznymy  II  Otwarte 
Mistrzostwa  Mysłowic,  zawody  skierowane  tak  rychtyk  do  wszyjskich. 
Wystōmpiōm sam na dyć forgot utytułowani, doświadczyni szportowcy, jak tyż fol 
debiutantōw, amatorōw. Do wybranio sōm tyż beztōż roztomańte dystanse. Pódzie 
polecieć na trasie 5 km abo 10 km. Jes tyż opcjo szpacyru 5 km z krykami.

Przody  trasa  pokludzi  miyndzy  chałpami  jednorodzinnymi.  Drōga  idzie  tamek 
lekko  pod  kympka,  coby  po  500  m  przynś  w  ostry  300  metrowy  fal  fort  do 
skrziżowanio z ulicom Janowskōm. Tōm drogom trza bydzie podlecieć kōnsek, ale 
trza tyż zaro dać pozōr, bo jeszcze niż zrobi sie piyrszy kilometer bydzie skrynt w 
prawo w ulica Jodłowo.

Sztyjc  lecymy  z  kympki,  po  prawej  mijōmy  kościōł,  a  kōnsek  dalij  zegrōdka 
właściciela poru szykownych zabytkowych autōw. Bez piyrsze 1,5 km tyrani i rajd 
powinny dować fol uciechy, dyć trasa je lekko, sztyjc idzie z kympki i je za tela 
szyroko,  że  bez  problymu  cołki  peleton  sie  zmieści  i  bydzie  mōg  zbiyrać  jak 
nojbliżyj winkle. Trza ofyn, wyraźnie pedzieć wszyjskim zawodnikōm coby dali 
pozōr, bo trasa zmierzōno je po asfalcie, tōż jak kieryś bydzie fest ścinōł winkle i 
tyroł  po  chodnikach,  to  jego  czas  na  mecie  moge  być  lepszy  od  tego,  kiery 
osiōngnōłby przi akuratnym przelecyniu cołkich 10 km. To już jednak zoleży od 
kożdego zawodnika.

Ulicōm 1000 lecia Państwa Polskigo zawodnicy polecōm bez praje 1 km i gynał 
samek zacznie sie długi kōnsek trasy pod kympka z rozmańtym nachylyniym, kiery 
moge  lekko  wpłynōnć  na  tympo  peletōnu.  Niyskorzij  mijōmy  po  lewej  strōnie 
rozmańte  pampōństwa,  tōż  pódzie  liczyć  na  doping  ze  strony  cołkij  tamtejszej 
gowiydzi.  Zaroski  dalij  trza  bydzie  sie  prziszykować do ostrego zawracanio po 
łuku nazot na ul. Janowsko. W szłapach już trocha ponad 2 km, a trasa zaś kludzi 

pod kympka. Za to powinnimy zaś tera lepszy słyszeć doping kibicōw i zespołu 
rockowego,  kierego  dźwiynki  pōmōgōm  naciepać  dobry  rytm  zawodnikom  i 
rozfechtować cołki  wyścig.  Od trzecigo kilometra  szportowcy zaś  spinajōm sie 
coroz wyżyj, za to po zdobyciu nastympnej prymii gōrskij ekipa dostowo nowej 
siyły.  Przi  heavy  metalowych  szlagrach  zespołu  Elemental  Device  szwōng  z 
kympki mōmy jak w banku i na dole bydymy roz dwa.

Kej  zawodnicy  pomaszyrujōm  i  polecōm  na  4  kilometer  czako  na  nich 
niyspodzianka w postaci zicherki, jak tyż droga nazot pod kympka z kierej przed 
chwilom zleźli  abo zlecieli,  ale  to już praje  kōniec ulicy Chopina,  kiero kożdy 
zapamiynto  skuli  podwōjnego podlatywanio  pod kympa).  Skryncōmy w lewo i 
zostowo  yno  400  metrōw  do  mety.  Tukej  dychnōnć  już  mogōm  uczestniki 
Mistrzostw Nordic Walking i ci kierzi lecieli na trasie 5 km.

Tam kaj jedni bydōm już odbiyrać gratulacje, inksi bydōm dopiyro na półmetku. 
Kandydaty  do  tytułu  majstra  w  II  Mistrzostwach  Mysłowic  w  lotaniu,  bydōm 
musieli cołko trasa sieknōnć jeszcze roz, ale to na dyć samo uciecha. Kierego suszy 
i  chce  sie  trocha  spamiyntać  przed  nastympnymi  kilometrami  zaproszōmy  do 
skorzystanio z wody do picio.

Ekipa Fundacji Fenix przizwyczaiła szportowcōw do trudnych tras, ta tyż bydzie 
tej samej zorty, ale w przeciwiyństwie do „Festiwalu Spełnionych Marzeń”, czy 
„Biegu  Świętojańskigo”  bydzie  miała  atest  PZLA.  Nij  ukształtowani, 
naprzemiynne  podlatywani  i  zlatywani  dowajōm  szanse  silnym  fizycznie 
zawodnikōm powalczyć z nojwarciejszymi.

Liczymy, że 20 września – zōnaczymy nowy rekord frekwyncji na zawodach w 
Mysłowicach i poleci a podepce tamek 500 zawodnikōw.

Na  kożdego  czako  koszulka  techniczno  i  oryginalny  medal  jak  tyż  szansa  na 
wygrani  ciekawych  geszynkōw  w  losowanym  kōnkursie,  a  dlo  nojlepszych 
Puchary i Nagrody, wrynczane w trakcie Pikniku Dzielnicy Janōw w Mysłowicach.

Pierōnym ważnym wydarzyniym do mocki mysłowickich zawodnikōw jes fakt, że 
mistrzostwa  sōm  oroz  Jubilyuszowym  wystympym  Janusza  Kuczmierczyka. 
Amatora, kiery tyro od 35 lot i sztyjc bez przerwy reprezyntuje miasto Mysłowice 
na  trasach  w  Polsce  i  za  granicōm,  a  we  wrześniu  jego licznik  przelecōnych 
kilometrōw pokoże liczba 100 000.

Doprowdy werci sie tamek być.

